
PRAKATA

Dengan izin Tuhan Yang Maha Esa, penulisan buku ini berjaya 
disempurnakan bagi tujuan perkongsian ilmu dengan para pembaca. 
Pelbagai cabaran yang telah dilalui sepanjang penulisan buku ini dan buku 
ini menjadi sumber inspirasi bagi penulisan buku-buku karya asli yang 
lain dalam bidang pelancongan pada masa hadapan. Ia juga diharapkan 
akan menjadi panduan kepada penulis dalam bidang yang sama.

Buku ini ditulis oleh para sarjana dalam bidang sains dan juga 
sains sosial yang menfokuskan isu pemasaran ekopelancongan. Adalah 
benar dalam konteks Malaysia, ekopelancongan memainkan peranan 
penting sebagai sumber pendapatan kepada negara dan juga masyarakat 
yang terlibat bersama. Berdasarkan kepada agenda kerajaan, inisiatif 
Visit Malaysia 2020 menganggarkan ketibaan pelancong seramai 30 juta 
orang ke Malaysia pada tahun 2020 dan pendapatan yang bakal diterima 
sebanyak RM100 billion. Buku ini merupakan salah satu platform untuk 
meningkatkan kesedaran kepada orang awam berkenaan dengan kesedaran 
dan kepentingan bidang ekopelancongan kepada negara dan masyarakat. 

Pada kesempatan ini, saya ingin merakamkan ucapan terima 
kasih kepada pihak Penerbit UMK yang sudi menerima buku kami untuk 
diterbitkan. Selain daripada itu, Penerbit UMK juga telah banyak membantu 
memudahkan dan melancarkan perjalanan penulisan buku ini. Ucapan 
terima kasih juga saya hulurkan kepada mereka yang telah bertungkus-
lumus untuk menyiapkan penulisan buku ini. Tanpa sokongan dan 
motivasi mereka, buku ini mungkin tidak dapat dihasilkan. Secara khusus, 
saya ingin merakamkan jutaan terima kasih kepada para pensyarah UMK 
yang telah menyumbangkan idea dan penambahbaikan kandungan buku 
ini. Misalnya, Dr. Norashikin Mohd Fauzi telah menulis sebahagian dari 
Bab 1, Bab 7 dan bersama-sama dengan Cik Nurashikin A. Ridzuan bagi 
Bab 11. Dr. Mohd Fadil Mohd Yusof telah melakukan pembaikan terhadap 
penulisan Bab 8. Dr. Velan  Kunjuraman telah menyumbang kepada 
pembaikan Bab 9, manakala Puan Fadhilahanim Aryani Abdullah telah 
menulis Bab 10 bersama-sama beberapa pensyarah daripada Universiti 
Kebangsaan Malaysia (UKM) iaitu Profesor Madya Dr. Norngainy Tawil 
dan Dr. Wan Amizah Wan Mahmud serta seorang pakar industri iaitu En. 

Mohd	Aidil	Afizie	 Daud,	 Pengarah	 Pejabat	 Kementerian	 Pelancongan,	
Seni dan Budaya cawangan Negeri Kelantan. Dr. Norashikin Mohd Fauzi, 
Dr. Velan Kunjuraman dan Puan Fadhilahanim Aryani Abdullah juga 
telah membantu membuat pengeditan dan pembacaan pruf manuskrip 
asal buku ini. Akhir sekali, semakan pruf manuskript pada kali terakhir 
telah dilakukan oleh Dr. Velan Kunjuraman supaya manuskript ini dapat 
dimurnikan.

Akhir sekali, kami berharap bahawa buku ini memberi manfaat dan 
dapat dijadikan rujukan utama dalam Bahasa Malaysia oleh para pembaca 
terutamanya pelajar di Institusi Pengajian Tinggi Malaysia yang berlatar 
belakang dalam bidang pelancongan dan hospitaliti. Selain daripada itu, 
buku ini boleh dijadikan sumber utama kepada para penyelidik yang 
ingin menjalankan kajian berkaitan dengan pemasaran ekopelancongan. 
Sumbangan besar buku ini adalah untuk memupuk kesedaran dalam 
kalangan masyarakat umum berkaitan kepentingan ekopelancongan 
khususnya di Malaysia sebagai satu produk yang berpotensi untuk 
meningkatkan pembangunan ekonomi negara dan tahap sosioekonomi 
masyarakat yang ingin menceburi dalam bidang keusahawanan 
ekopelancongan di Malaysia. Keusahawanan ekopelancongan sebagai satu 
platform pembangunan harus dititik beratkan dalam kalangan masyarakat 
untuk terus maju. 

Abdul Hamid Mar Iman
Velan Kunjuraman
Fadhilahanim Aryani Abdullah
Norashikin Fauzi

BAB 1
     PELANCONGAN:  

KONSEP, SEJARAH DAN PEMASARAN

Objektif bab ini adalah untuk memberi kefahaman asas tentang konsep 
asas pelancongan kepada para pelajar. Pengetahuan tentang konsep 
pelancongan dan subkonsep seperti ekopelancongan, pemasaran produk 
pelancongan serta pelancongan global diharap dapat memperkenalkan 
dan meningkatkan minat pelajar untuk menerokai lagi ilmu pelancongan, 
ekopelancongan dan pemasaran kedua-dua konsep tersebut.
Di akhir bab ini, pelajar akan dapat:

1)  Memahami konsep pelancongan. 
2)  Membincangkan faktor-faktor yang mempengaruhi    

permintaan dan penawaran dalam pemasaran produk    
pelancongan.

3)  Memperolehi gambaran keseluruhan tentang pelancongan   
 di Malaysia dan global.

1.1  KONSEP PELANCONGAN

Pelancongan dalam bahasa orang kebanyakan ialah lawatan atau 
pemergian ke sesuatu tempat untuk tujuan "makan angin". Ia bermaksud 
melawat atau pergi ke sesuatu lokasi dengan tujuan untuk berlibur dengan 
cara menikmati apa yang ada di persekitaran lokasi berkenaan. Dengan 
kata lain, pelancongan bermaksud lawatan atau pemergian ke sesuatu 
lokasi untuk menikmati keindahan alam sekitar di lokasi berkenaan. 
Pelancongan juga boleh dikatakan sebagai aktiviti mengembara ke sesuatu 
destinasi dan tinggal di tempat di luar persekitaran biasa seseorang selama 
tidak lebih dari satu tahun berturut-turut untuk tujuan rekreasi, perniagaan 
dan perkara-perkara lain yang tidak berkaitan dengan pelaksanaan 
aktiviti berbayar dari tempat yang dilawati. Dari sisi orang perseorangan, 
pelancongan adalah aktiviti berlibur peribadi.


